
Seleweng wang ketara di PBT

PETALING JAYA 22 Mei - Penyelewengan kewangan ketara di peringkat
pihak berkuasa tempatan di mana kontrak kecil diberikan terus kepada
kontraktor tanpa sebarang proses membida, kata Ketua Audit Negara,
Tan Sri Ambrin Buang hari ini.

Katanya, berdasarkan kajian jabatannya, penyelewengan amat ketara
dalam projek landskap kerana sesuatu projek itu diusahakan berulang

kali manakala tidak ada langsung projek seperti itu di tempat lain.

Satu lagi bidang yang terdedah kepada penyelewengan ialah kontrak
memungut sampah, katanya pada satu bengkel bertajuk ~Mencegah
Rasuah Dalam Pemerolehan Awam: Pembinaan Keupayaan dan

Rangkaian bagi Masyarakat Sivil dan Kerajaan Tempatan' di sini.

Beliau membentangkan kertas mengenai Pihak Berkuasa Tempatan:
Isu-isu Pemerolehan/Pengalaman Korea Selatan dalam Mencegah
Rasuah dalam Kontrak pada bengkel dua hari anjuran Institut Integriti

dan Ketelusan Antarabangsa Malaysia.

Ambrin menjelaskan bahawa salah pengurusan PBT sering mendorong
kepada pembaziran wang kerajaan, kelewatan menyiapkan projek,
peralatan yang tidak digunakan sepenuhnya dan kualiti kerja yang

rendah oleh kontraktor.



